
ҚАЗАҚ ПРОЗАСЫНДАҒЫ МИКРОЖАНРЛАРДЫҢ ЖАНРЛЫҚ ЕРЕКШЕЛІКТЕРІ 

 

Аңдатпа 

Бұл мақалада қазіргі қазақ прозасындағы микрожанрларының, оның ішінде шағын 

әңгіменің жанрлық ерекшеліктері талданады. Қазақ әдебиетіндегі микрожанрлардың пайда 

болуы мен дамуы, олардың көркемдік, құрылымдық, идеялық ерекшеліктері қарастырылады. 

Әдебиетте қалыптасқан шағын формалардың заманауи тақырыптар мен жанрлар 

эволюциясын бейнелеудегі рөліне ерекше назар аударылып, микрожанрлардың ұлттық 

прозадағы орны, олардың дәстүрлі, жаңашылдық қырлары атап өтілді.  

Микрожанрлар, әсіресе шағын әңгімелер ұлттық әдебиеттің заман динамикасына, қазіргі 

оқырман сұранысына сай жаңаруына ықпал етуде. Сонымен қатар, зерттеуде шағын 

әңгімелердің поэтикасы мен баяндау тәсілдері, олардың терең идеялық мағына мен өмір 

шындығын жеткізудегі икемділігі қарастырылады. Бұл зерттеу қазіргі қазақ прозасының жаңа 

көкжиектерін ашып, әдебиеттану ғылымын одан әрі дамытуға жасалған маңызды қадам деп 

есептейміз. 

Түйін сөздер: проза, әдебиет, микрожанр, шағын әңгіме, минимизация, заманауи 

тақырыптар 

ЖАНРОВЫЕ ОСОБЕННОСТИ МИКРОЖАНРОВ В КАЗАХСКОЙ ПРОЗЕ 

 

Аннотация 

В данной статье рассматриваются жанровые особенности микрожанров через малые 

рассказы в современной казахской прозе. Изучаются возникновение и развитие микрожанров 

в казахской литературе, а также их художественные, структурные и идейные особенности. 

Особое внимание уделяется роли малых форм, сложившихся в литературе, в отражении 

современных тем, и демонстрируется жанровая эволюция через анализ их места в 

национальной прозе, включая традиционные и новаторские аспекты. 

Микрожанры, особенно малые рассказы, способствуют обновлению национальной 

литературы, соответствуя динамике времени и запросам современного читателя. Кроме того, 

исследуются поэтика малых рассказов и их повествовательные приемы, а также их гибкость в 

передаче глубоких идейных смыслов и жизненных реалий. Это исследование представляет 

собой важный шаг, направленный на открытие новых горизонтов в современной казахской 

прозе и дальнейшее развитие жанровых поисков. 

Ключевые слова: проза, литература, микрожанр, малый рассказ, минимизация, 

современные темы 

GENRE CHARACTERISTICS OF MICROGENRES IN KAZAKH PROSE 

 

Abstract 

This article examines the genre characteristics of microgenres through short stories in 

contemporary Kazakh prose. It explores the emergence and development of microgenres in Kazakh 

literature, focusing on their artistic, structural, and ideological features. Special attention is given to 

the role of small literary forms in portraying modern themes, illustrating genre evolution by analyzing 

their place in national prose, including traditional and innovative aspects. 

Microgenres, particularly short stories, contribute to the renewal of national literature, aligning 

with the dynamics of the times and the demands of contemporary readers. Additionally, the study 

delves into the poetics of short stories and their narrative techniques, highlighting their flexibility in 

conveying profound ideological meanings and reflecting life’s realities. This research represents an 

important step toward uncovering new horizons in modern Kazakh prose and further advancing genre 

explorations 

Keywords: prose, literature, microgenre, short story, minimization, modern themes. 

 

Кіріспе. Қазіргі қазақ прозасы өткенді бағамдап, жаңаны сараптау жолымен дамып келеді 

және авторлардың шығармаларынан көркемдік-эстетикалық, жанрлық ізденістерін байқадық. 

Әсіресе, өте шағын әңгімелерімен ерекшеленіп, оқырман қауымның сұранысын 

қанағаттандырып жүрген жазушылардың көркем шығармаларын зерттеу, қазіргі қазақ 

прозасындағы микрожанрларды анықтау бүгінгі әдебиеттану үшін өзекті де өткір мәселе.  

Заманауи ақпараттық технологиялардың қарқынды дамуы барлық салаларға өз әсерін 

тигізуде. Оның ішінде, егер біз әдебиетке көз жүгіртсек, басты тенденциялардың бірі - 

минимизация тенденциясы қарқынды дамып келе жатқандығын байқаймыз.    

Минимизация тенденциясының пайда болуы Клиптік сана, Интернеттің кең ете алуы және 

оның мәдениетке әсерімен тікелей байланысты. Қоғам, сана өзгерген тұста әдебиет те, оларға 

қойылар талап та, оны таныту шаралары да жаңартылуы заңдылық. Ал мұның бәрі қазіргі 

әдебиеттегі минимизация тенденциясын ғылыми тұрғыдан сараптау қажеттілігін көрсетеді.   

Соңғы онжылдықтарда әлем әдебиетінде шағын формадағы прозалық шығармаларға деген 

қызығушылық артып, олар жан-жақты зерттеліп, зерделене бастады. Қазақ прозасында да осы 

үрдіс белең алып келе жатқаны байқалып, шағын әңгімелер мен микрожанрлар зерттеу 

нысанымызға айналып отыр.   

Ең алғаш «Микрожанр» термині жанрлар арасындағы ең кішкентай, гипернақты, көлемі 

кіші санаттарды сипаттау үшін қолданылған. Бұл ұғым алғаш рет француз әдебиетінде 1975 

жылы пайда болып, онда «микрожанр» көлемі жағынан үлкен «макрожанрмен» 

салыстырылып, екеуінің ауқымдық айырмашылықтары анықталған.  

«The Microgenre: A Quick Look at Small Culture» кітабында әдебиет пен өнердегі микрожанр 

ұғымы «Мәдени феномен» ретінде қарастырылып әртүрлі мәдени кезеңдер мен дәуірлерге 

тиесілі мысалдар арқылы зерделенеді [1, 45]. Алайда нақты анықтама берілмейді. Кітапта 

«микрожанр» ұғымы әсіресе цифрлық дәуірде танымалдылыққа ие болғанымен, оның тамыры 

тереңде жатқандығы айтылады.  

Әдебиетте микрожанр, прозаның көлемінің қысқаруымен байланысты. Бұл жайлы орыс 

әдебиеттанушысы М. Лебедева қазіргі орыс прозасындағы микрожанр үлгілерін зерделеп, 

оның бар екендігін микрожанр түрлеріне мысалдар келтіре отырып тұжырым жасайды [2, 7]. 

Шағын әңгіме жанрын анықтау кезінде зерттеушілер оның екі негізгі сипаттамасына – 

мазмұны мен пішініне тоқталады. Бұл жанрдың ұзындығы әдетте 1000 сөзден аспайды, бірақ 

оның ықшамдығына қарамастан, терең мағыналық мазмұнға ие. Мәтіннің қысқалығы 

оқырманға тек негізгі идеяларды ғана беріп қана қоймай, сонымен қатар мәтінде жасырылған 

астарлы мағынаны іздеуге итермелейді. 

Қазақ әдебиетінде де соңғы жылдары микрожанрлардың дамуы жаңа бағыт алып, 

микроформалардың сұранысқа ие болуына жол ашты. 2019 жылы «Егемен Қазақстан» газеті 

жарияланған «Ең қысқа әңгіме» байқауы қазақ әдебиетіндегі шағын әңгіме жанрының  

дамуына ықпал етті [3]. Байқау қорытындысы бойынша іріктелген шығармалар әлемдік 

әдебиеттегі минимализм мен қысқалық концепциясына негізделіп, көптеген оқырмандардың 

назарын аударды.  

Микрожанрлардың пайда болуы қазіргі әдебиеттің жанрлық құрылымына өзгерістер әкеліп, 

шығармашылық ізденістердің тың бағытын белгіледі. Бұл құбылыс заман талабына сай 

әдебиеттің ықшамдылығы мен мазмұн тереңдігіне байланысты кең үрдіс алды. Әдебиеттегі 

жаңа жанрлық формалар, әсіресе шағын әңгімелер, қазіргі оқырманның ақпаратқа жылдам қол 

жеткізуге ұмтылатын қажеттіліктерін, бір-ақ деммен оқуға. эстетикалық әсерге қол жеткізуге 

деген сұранысын қанағаттандырады. Оған қоса, шағын формада адам өмірінің философиялық, 

психологиялық және этикалық мәселелерін тереңірек зерттеу мүмкіндігіне де ие болады.   

Қазақ прозасының жанрлық ерекшеліктерін зерттеу барысында шағын әңгімелерді 

қарастырудың бірнеше өзекті тұстары бар. Біріншіден, шағын әңгімелер – ұлттық әдебиеттің 

жаңа кезеңге қадам басқанын көрсететін ерекше жанр десек, ол дәстүрлі әңгімелерге қарағанда 

ықшамдылық пен символизмге көп сүйенетінін байқаймыз. Бұл жанрдың ерекшеліктері – 

оқиғаны жеткізу тәсілі мен баяндаудың ықшамдығында және терең ой мен эмоцияны аз сөзбен 

жеткізе білуінде жатыр. Екіншіден, шағын әңгімелер бүгінгі әдебиетте аса танымалдыққа ие. 

Қазір өте көп жазушылар қысқа әңгімелерімен оқырман жүрегіне жол тауып жатыр. 

Үшіншіден, шағын әңгімелер жайлы зерттеу бүгінгі әдебиеттануда жоқтың қасы. Сондықтан 

да әдебиетімізде зерттеу жағынан қалыс қалған бұл шағын әңгіме жанры жайлы ізденіс ауадай 

қажет.  

Қазақ әдебиетінде микрожанрлардың пайда болуы тек жанрлық тұрғыда ғана емес, жалпы 

әдеби-мәдени, рухани деңгейде де жаңашылдық әкелді деп айта аламыз.  Проза жазып жүрген 

жазушылардың жанрлық ізденістері минимизация тенденциясының әдебиетімізде бар 

екендігін айқындайды. Микрожанрлардың, оның ішінде әдебиетімізде ең танымал түрі шағын 

әңгімелердің өзіндік ерекшеліктері, баяндау тәсілдері және идеялық тереңдігі ұлттық 

әдебиеттің жаңа кезеңдегі даму траекториясын көрсетеді.  Осы тұрғыда, қазіргі қазақ 

прозасындағы шағын әңгімелердің жанрлық ерекшеліктерін зерттеу – әдебиеттану 

ғылымының басты мәселелерінің бірі де бірегейі.  

Мақалада шағын әңгімелер арқылы қазақ прозасындағы микрожанрлардың жанрлық 

ерекшеліктерін зерттеудің маңыздылығы мен өзектілігі талданып, басты ерекшеліктері 

айқындалады. Зерттеудің мақсаты – қазіргі қазақ прозасындағы микрожанрлардың қалыптасу 

үдерісін, олардың көркемдік ерекшеліктерін және ұлттық әдебиеттегі орнын бағамдау. 

Сонымен қатар, ізденіс барысында шағын әңгімелердің заманауи оқырманның эстетикалық 

талғамына қалай әсер ететіні және олардың әдеби-мәдени құндылығын бағалау мақсат етіледі.   

Жалпы алғанда, бұл зерттеу қазақ прозасының көкжиектерін кеңейтіп, ұлттық әдебиеттің 

жаһандық әдебиет контексінде өзіндік ерекшелігін танытуға бағытталған маңызды қадам деп 

есептейміз. 

Әдістер мен материалдар. Зерттеу жұмысының материалы ретінде ретінде 2000-2024 

жылдар аралығында жарық көрген қазіргі қазақ прозасындағы микрожанр үлгілері таңдап 

алынды. Атап айтқанда, шағын әңгіме (микро-әңгіме, қысқа әңгіме) жанрына ерекше назар 

аударылды. Зерттеу аясында осы кезеңдегі әдеби шығармаларда байқалатын минимизация 

тенденциясы, жанрлық формалардың әртараптануы және олардың көркемдік ізденістері 

қарастырылады. 

Мақаланы жазу барысында зерттеу әдістері салыстырмалы-тарихи, жүйелі құрылымдық 

әдіс және мәтіндік талдау әдістері пайдаланылды. Қазақ прозасындағы шағын әңгімелердің 

жанрлық ерекшеліктерін зерттеудің әдістемесі олардың көркемдік, құрылымдық және 

мазмұндық сипаттарын терең түсінуге, әлем әдебиеті контекстіндегі рөлін анықтауға 

бағытталды.  

 Қазіргі қазақ әдебиетінде микрожанрлардың қалыптасуы мен дамуы әдеби үдерістің жаңа 

бағыттарын айқындап, көркем шығармашылықтың көкжиегін кеңейтуде. Микрожанрлар, ең 

алдымен, қысқа формадағы прозаның эстетикалық ерекшеліктерін көрсететін құрал ретінде 

танылып отыр. 

Бұл құбылыстың тамыры тереңде жатыр және ол әдебиеттің эволюциясындағы әлеуметтік, 

мәдени, заманауи талаптармен тығыз байланысты. Әлемдік деңгейде шағын проза 

танымалдылығының артуы қазақ әдебиетіне де ерекше әсер етіп, өз ықпалын тигізуде. 

Тұңғыш әдебиет теоретигі, ғалым Ахмет Байтұрсыновтың 1926 жылы жарық көрген 

«Әдебиет танытқыш» еңбегі қазақ әдебиетінің даму тарихындағы маңызды зерттеу болып 

табылады. Бұл еңбекте А.Байтұрсынов: «Ұлы әңгіменің өресі қысқа, өрісі тарлау түрі ұзақ 

әңгіме деп аталады. Онан да шағындау түрі ұсақ әңгіме деп аталады. Ұлы әңгіме, ұзақ әңгіме, 

ұсақ әңгіме болып бөлінулері үлкенкішілігінен ғана. Мазмұндау жүйесі бәр-бәрінде де бір, 

айтылу аудандарында айырма бар: Ұлы әңгіме сөзін алыстан айдаған аттарша жайыла 

бастайды. Ұзақ әңгіме жақыннан айдаған аттарша жайыла бастайды; ұсақ әңгіме мүше алып 

оралып келе коятын аттарша бастайды... Нағыз ұсақ әңгіме болатындар Ысмағұлдың 

«Автономиясы», Міржақыптың «Қызыл қашары», Бейімбеттің «Айт күні» сияқты әңгімелер», 

- ұсақ әңгіме жанрының ерекшеліктерін нақты сипаттап, оның қазақ әдебиетіндегі орнын 

айқындап, олардың көлемі мен мазмұндық ерекшеліктеріне қарай ажыратып, ұсақ 

әңгімелердің шағын көлемде үлкен мағыналық жүк көтеретінін ерекше атап өткен  [4, 25]. 

Шағын әңгіменің жанрлық ерекшеліктері жайлы әдебиеттанушы ғалым С.Шарабасов: 

«Қысқа әңгіме – үлкен өмірдің шақпақ үзігіндей. Бұл жанр түрінің спецификасы еркін, қызу 

қанды эсседен, публицистикалық суреттеулерден, сатиралық миниатюралардан мүлдем бөлек. 

Қысқа әңгімелер – шағын жанрдың ерекше түрі. Бұл өзекті проблемаға құрылған, 

композициясы жағынан өте сығылған пружина іспетті дүние. Қысқа әңгімелерде ішкі 

динамикасы, характердің қақтығысы сұмдық ұшқыр. Тілі барынша шақ, ұста жұмсалады. 

Міне, осы қасиеттер қысқа әңгімелердің төтенше әдеби-эстетикалық заңдылығы екендігін 

түсіндіреді», - деп тоқталып өткен [5, 16]. Бұл ретте ғалым С. Шарабасов «шағын жанр» деп – 

микрожанрды меңзеп отқаны белгілі. 

Зерттеушілер қысқа-қысқа әңгімелерді жанр ретінде қарастыру кезінде бірнеше 

қиындықтарға тап болады. Ең алдымен, бұл жанрдың нақты анықтамасы жоқ. Қысқа-қысқа 

әңгімелер әртүрлі формада болуы мүмкін, олар поэзияға, эссеге немесе прозалық әңгімелерге 

ұқсас болуы мүмкін. Осыған байланысты жанрды нақты жіктеу және оның шекараларын 

анықтау қиынға соғады. 

Шетелдік зерттеуші Хосе Флавио Ногейра Гимараэс «Шағын әңгімелердің ең басты 

ерекшелігі — оның ықшамдылығы мен конденсациясы, кейіпкерлердің аздығы, күтпеген 

аяқталу және оқиғаға назар аудару»,- деп есептейді [6, 38]. 

Конденсация жазушының әңгімедегі мағынаны барынша қысқа да нұсқа жеткізуіне 

мүмкіндік береді. Бұл әдіс поэзияға ұқсас, себебі поэзияда әрбір сөздің мағынасы терең және 

маңызды рөл атқарады. Шағын әңгімелерде әрбір сөйлем, тіпті әрбір сөз оқырманға күшті әсер 

ететін құрал ретінде қолданылады.  

Осы орайда аталған ерекшелікті Ғалымбек Елубайдың «Жүз жетінші көктем» жинағындағы 

шағын әңгімелерден көре аламыз [7, 25]. Әрбір оқиға терең философиялық ойларға жетелеп, 

әлеуметтік әділеттілік, адам құқықтары сияқты маңызды тақырыптарға назар аударады. 

Ғ.Елубайдың әңгімелері көлемі жағынан қысқа болса да, оқырманның жүрегіне жететін 

шынайылығымен ерекшеленеді. Ғ.Елубай бір сұқбатында: «Менің әңгімелерім ешкімнің 

уақытын ұрламайды... мендегі жанр мен стильдің атқарар міндеті: ұмыт бола бастаған, 

ұлттық сана мен мінез суретінің шаңын қайта сүрту» деген болатын [8]. 

Нәтижелер және талқылау.  Шағын әңгімелердің маңызды ерекшелігі — поэтикалық 

функциясы. Бұл жанр, Гимараештың айтуынша, лирикалық поэзияға ұқсас. Ол оқиғаны 

барынша қысқартылған, эмоция мен мағынаға бай түрде жеткізеді. Оқиғаның қысқалығы 

кейіпкердің дамуына, сюжеттің толық ашылуына шектеу қояды. Мұндай тәсіл оқырманды 

оқиғаның мағынасын өздігінен толтыруға, жасырын ойды түсінуге итермелейді. 

Бұл жанрдың тағы бір маңызды ерекшелігі — күтпеген аяқталу, оқыс шешім. Әдетте, 

мұндай әңгімелер оқырманды таң қалдыру үшін тосын аяқталумен ерекшеленеді. Жанрдың 

бұл ерекшелігі жазушыларға қысқа мәтін ішінде күтпеген сюжет бұрылысын енгізуге 

мүмкіндік береді және оқырманға ой салып, әңгіменің астарындағы мағынаны іздеуге 

итермелейді. 

Мысалы, Л. Қоныстың «Айгүл», «Менің Аяным», «Адам», «Сәтсіз сегіз қадам» әңгімелері 

күтпеген аяқталуымен тартымды. Оның «Менің Аяным» атты қысқа әңгімесінде қыздың қыр 

соңынан қалмай жүрген ғашық жігіт қыздың ішінде енді сезім ояна бастаған сәтінде басқа бір 

қызға үйленіп жатқанынын көрумен оқыс аяқталады. Мұндай аяқталу оқырманның ішінде 

алай-дүлей сезім тудырып, мұң аралас өкініштен дәм татқызады. Жалпы Лираның 

әңгімелерінде күнделікті өмір көріністері философиялық тереңдікпен ұштасып, оқырманның 

жан-дүниесінің астаң-кестеңін шығара салуы ықтимал. Қысқа форма арқылы ол 

кейіпкерлердің ішкі әлемінің нәзік иірімдерін аша отырып, үлкен мағыналық тереңдікке 

жетелейді және миф пен мистикалық элементтерді қолдануы оның шығармаларына ерекше 

тартымдылық береді  [9]. 

Шағын әңгімелерде кейіпкерлер саны өте шектеулі болады. Жазушылар оқиға желісін бір 

немесе екі кейіпкерге шоғырландырып, олардың мінезін іс-әрекеті арқылы көрсетеді. Бұл әдіс 

оқиғаның эмоционалды әсерін күшейтіп, оқырманға кейіпкердің ішкі жан дүниесін тереңірек 

түсінуге мүмкіндік береді. 

Мәселен, Ерболат Әбікеннің «Министр» кітабындағы шағын әңгімелерінде кейіпкерлер 

саны санаулы, бірлі-жарымды.  Жалпы жазушының «Министр» кітабы – шағын әңгімелерден 

тұратын нағыз микрожанр үлгісі. Автор бұл кітабы арқылы оқырманға жақындап, өмірдің 

маңызды мәселелеріне назар аудартады. Оның «Пәтер жалдап жүр едік», «Елу теңге», «Бір 

қой» сияқты әңгімелері қоғамның түрлі мәселелерін астарлы әжуамен және қарапайым тілмен 

шебер жеткізеді  [10, 57]. 

Қазақ әдебиетінде микрожанрлардың дамуы қазіргі заманның мәдени және әлеуметтік 

талаптарымен үндесіп, әдеби үдерістің жаңа белестерге көтерілуіне негіз болуда. Қысқа 

формадағы шығармалар оқырманның уақыт шектеулеріне бейімделіп, жылдам қабылданатын 

және терең ой салатын туындыларға айналды.   
Қазіргі жазушылар Ғалымбек Елубай, Лира Қоныс, Ерболат Әбікен, Аягүл Мантай және 

Қанағат Әбілқайыр секілді авторлар қазақ прозасында микрожанрлардың әлеуетін шебер 
қолдана отырып, заманауи қоғамның маңызды мәселелерін терең әрі мағыналы түрде жеткізіп 
келеді.  

Микрожанрлардың дамуындағы тағы бір маңызды аспект – олардың эксперименттік 
сипаты. Қазіргі қазақ әдебиетінде жас авторлар көркемдік шекараларды бұзып, жаңа тәсілдер 
мен формаларды іздестіруде. Бұл шығармашылық еркіндік микрожанрларға жаңаша мазмұн 
мен сипат беріп, қазақ прозасын жаңа белеске көтерді. Қысқа формадағы шығармаларда 
дәстүрлі баяндау әдістерінен тыс, сананың ағымы, символизм, метафоралық ойлау, сюжеттік 
үйлесімсіздік сияқты әдеби техникалар жиі қолданылады. 

Микрожанрлар тек әдеби стиль мен формада ғана емес, сонымен бірге мазмұндық бағытта 
да әртүрлілікке ие. Қазіргі қазақ прозасындағы микрожанрлар махаббат, отбасылық 
қатынастар, жеке тұлғаның ішкі жан-дүниесі, әлеуметтік әділетсіздік, экология, миграция 

және ғарыш секілді тақырыптарды қамтып отыр. Бұл бағыттардың әрқайсысы өз оқырманын 
тауып, қазақ әдебиетінің көкжиегін кеңейтуде. 

Қазақ әдебиетіндегі микрожанрлардың дамуы тек шығармашылық ізденістердің ғана емес, 
қоғамдағы әлеуметтік-мәдени өзгерістердің де айнасы екенін атап өткен жөн. Шағын 
әңгімелер өскелең ұрпақтың әдебиетке деген қызығушылығын оятуда маңызды рөл атқарады. 
Дәстүрлерді сақтай отырып, заманауи талаптарға бейімделу қазақ прозасының болашағына 
деген сенімді арттыра түседі. 

Осылайша, микрожанрлар қазіргі қазақ әдебиетінде терең эстетикалық, философиялық 
және әлеуметтік мәнге ие жаңа құбылыс ретінде орнығып отыр. Бұл жанрдың өміршеңдігі мен 
танымалдығы оның заман ағымына икемділігімен, шығармашылық еркіндігімен және 
оқырманмен тығыз байланыс орнату қабілетімен тікелей байланысты. Болашақта 
микрожанрлар қазақ әдебиетінің басты бағыттарының бірі ретінде одан әрі дамып, ұлттық 
мәдениетіміздің ажырамас бөлшегіне айналары сөзсіз. 

Қорытынды. Шағын әңгімелер қазақ прозасының жанрлық құрылымын байытып, оның 
жаңа деңгейде дамуына ықпал етті. Бұл жанр авторларға өмірдің мәні, адамгершілік, 
қоғамдағы әділдік, рухани ізденіс сынды толғамды тақырыптарды жинақы, бірақ әсерлі 
жеткізуге мүмкіндік беріп қана қоймай, шығармашылық әдіс-тәсілдерді жетілдіруге де жол 
ашты. Көлемнің қысқаруы қаламгерлерді әрбір детальға, сөзге ерекше мән беріп, әдеби 
шеберлігін шыңдауға итермеледі. 

Сонымен қатар, бұл жанр оқырман мен автор арасындағы диалогты жаңаша қырынан ашуға 
мүмкіндік берді. Микрожанрлар қазіргі оқырман сұранысын қанағаттандырып, қысқа, 
мазмұнды шығармаларға деген қызығушылықты арттыра түсті деп айта аламыз. 

Қорыта айтқанда, микрожанрлардың дамуы ұлттық руханияттың заман талабына сай 
жаңаруының көрінісі екендігін айта кеткен жөн. Қазақ прозасының осы бағытта дамуы ұлттық 
әдебиетіміздің әдеби дәстүр мен заманауи сұраныстың үйлесім тауып, әлемдік деңгейде 
өзіндік орнын анықтауға мүмкіндік береді.  

ҚАЗІРГІ ҚАЗАҚ БАЛАЛАР ӘДЕБИЕТІНДЕ ФОЛЬКЛОРЛЫҚ СИМВОЛИКАНЫ 

ҚОЛДАНУ: ПСИХОЛИНГВИСТИКАЛЫҚ АСПЕКТІЛЕРІ 

 

Аңдатпа 

Бұл мақалада қазіргі қазақ балалар әдебиетіндегі фольклорлық символикалар және олардың 

психолингвистикалық аспектілері қарастырылады. Фольклорлық символика- мәдениетімізді 

дәріптейтін бұрынғы символдар мен бейнелердің көмегімен терең мағыналы ойларды  

астарлап жеткізу арқылы жас ұрпаққа берілетін құнды құрал. Зерттеу кезінде фолькорлық 

элементтердің когнитивті, тілдік және психологиялық жағынан алалардың дамуына әсері 

талқыланды. Фольклорлық символиканың балалардың қиялын, сөздік қорын және тәрбиесін 

дамытуға ықпалын көрсету зерттеудің басты мақсаты болып табылады. 

Балалар шығармаларында қолданылатын символдар балаларға негізгі өмірлік принциптерді 

түсінуге және қабылдауға көмектеседі, олардың сөздік қорын кеңейтеді және бейнелі ойлауды 

дамытады. Қазіргі авторлар фольклорлық элементтерді өз шығармаларына біріктіре отырып, 

мәдени дәстүрлердің сабақтастығын сақтайды және балалардың ата-баба мұрасына деген 

қызығушылығын сақтайды. 

Түйін сөздер: фольклор, психолингвистика, символизм, дәстүр, мәдениет, ертегілер, 

бейнелер 

ИСПОЛЬЗОВАНИЕ ФОЛЬКЛОРНОЙ СИМВОЛИКИ В СОВРЕМЕННОЙ 

КАЗАХСКОЙ ДЕТСКОЙ ЛИТЕРАТУРЕ: ПСИХОЛИНГВИСТИЧЕСКИЕ АСПЕКТЫ 

 

Аннотация 

В данной статье рассматриваются фольклорные символы в современной казахской детской 

литературе и их психолингвистические аспекты. Фольклорная символика-ценный 

